
MINUTI

Il-Minuti tal-Laqgħa Nru 5, li saret fil-25 ta’ Lulju 2018, ġew ikkonfermati.

IĊ-CHAIRPERSON (Onor. Edward Zammit Lewis): Nagħti merħba lil kull min hawn preżenti għal din il-laqgħa tal-lum.

SMIGĦ FIR-RIGWARD TAN-NOMINI TA’ AMBAXXATURI TA’ MALTA

Nomina ta’ Dr Raymond Bondin bħala Ambaxxatur ta’ Malta mhux residenti għall-Bulgarija

IĊ-CHAIRPERSON: Ngħaddu għall-ewwel item li hija n-nomina  ta’ Dr. Raymond Bondin li ġejja mill-Ministeru tal-Affarijiet Barranin u Promozzjoni tal-Kummerċ, nomina għal Ambaxxatur ta’ Malta mhux residenti għall-Bulgarija. Insellimlek Dr. Bondin. Ngħarrfek li f’dan il-Kumitat gandna l-awdjo-viżiv, jiġifieri dak li qegħdin ngħidu hawn huwa livestreamed, allura huwa ovvjament aċċessibbli b’mod immedjat u awtomatiku lill-pubbliku. Nirringrazzjak talli għoġbok tilqa’ din l-istedina. Naf li rċevejt domandi u weġibthom u kien hemm talba dwar tliet domandi oħra biex ikun hemm risposti ulterjuri li qed nimmaġina qegħdin għandna wkoll. 

Niftaħ il-floor lill-kollegi biex ikunu jistgħu jagħmlu domandi ulterjori, domandi relatati mal-persuna li qed tiġi nominata,  mal-istorja tagħha, mal-ħajja tax-xogħol tagħha, mal-esperjenza tagħha kif ukoll dwar il-pajjiż li qed jiġi nominat għalih. 

Insejjaħ lill-Onor. Carmelo Mifsud Bonnici biex jibda jagħmel id-domandi tiegħu.

ONOR. CARMELO MIFSUD BONNICI: Dr. Bondin, naħseb mhux l-ewwel darba li mort il-Bulgarija, jiġifieri diġà għandek ċerta esperjenza tal-pajjiż.

DR. RAYMOND BONDIN: Kemm il-Bulgarija u anke l-area kollha. Għamilt kemm-il darba missjonijiet f’isem il-UNESCO għal dik l-area. 

ONOR. CARMELO MIFSUD BONNICI: Il-ħidma prinċiparjament naħseb hi minħabba fil-wirt li għandhom ta’ fdalijiet Griegi, Ortodossi u affarijiet simili.

DR. RAYMOND BONDIN: Ix-xogħol tiegħi tul dawn l-aħħar 30 sena kien dejjem marbut mal-wirt però fir-risposti enfasizzajt li kien ta’ pjaċir kbir għalija li kienu jagħżluni kemm-il darba meta kien ikun hemm kwestjonijiet diplomatiċi. Ħafna drabi  jkun hemm kwestjonijiet dwar ta’ min hi kultura jew oħra u jkun hemm ukoll problemi dwar borders. Tul dawn is-snin indunajt li meta jkun hemm kwestjoni daqsxejn taħraq jibagħtu għalija. Biex insemmi eżempju wieħed, Diyarbakir hija l-belt kapitali Kurda fit-Turkija u trid tagħmel rapport, trid tagħmel dossier li jsemmi l-kultura Kurda mingħajr ma tirrabja lit-Turkija, li huma sensittivi ħafna f’din il-kwestjoni u fil-fatt dak kollu li huwa Kurd huwa banned. Pereżempju ma tistax tgħallem l-lingwa, u allura trid issib bilanċ bejn it-tnejn. Huwa xogħol li dejjem għoġobni ħafna.

ONOR. CARMELO MIFSUD BONNICI: Ladarba mort il-Bulgarija numru ta’ drabi, allura nippreżumi li llum għandek ukoll rabta ma’ numru ta’ uffiċjali tal-istat jew, bejn wieħed u ieħor, taf l-istat Bulgaru kif jaħdem jew għamilt konoxxenzi ta’ nies li jistgħu jiffaċilitaw il-ħidma tiegħek bħala ambaxxatur non-residenzjali. Dan ngħidu għax fih id-diffikultà biex tkun ambaxxatur non-residenzjali.

DR. RAYMOND BONDIN: Fir-realtà ili ftit ma mmur u nbidlu ħafna n-nies, però għandi l-konoxxenzi tiegħi. Kif diġà għidt, huwa pajjiż li dam ftit biex ħareġ mis-sistema antika, però bid-dħul tiegħu fl-Unjoni Ewropea ħa spinta ‘l quddiem kważi iktar minn postijiet oħrajn u l-pajjiż immodernizza ruħu ħafna. Għalina forsi ma narawhx li huwa xi pajjiż importanti, imma fir-realtà huwa pajjiż ta’ seba’ miljun ruħ u għandhom ħafna nies anke barra mill-pajjiż, inkluż f’Malta. Meta staqsejt bqajt skantat kemm fil-fatt anke l-komunità Bulgara f’Malta qed tikber  bħall-komunitajiet l-oħrajn kollha. 

ONOR. CARMELO MIFSUD BONNICI: Il-komunità Maltija fil-Bulgarija kif inhi? Nimmaġina li hija żgħira.

DR. RAYMOND BONDIN: Prattikament m’hemm xejn, però anke hemmhekk pereżempju, jien meta ħdimt dawk in-naħat kont irrid noqgħod attent ħafna għaliex l-Ortodossi dejjem jaraw il-kattoliċi li qegħdin javvanzawlhom u joqogħdu attenti ħafna. Jiġifieri trid toqgħod attent ħafna wkoll kif tindirizza dik il-ħaġa. 

IĊ-CHAIRPERSON: L-Onor. Emanuel Mallia.

ONOR. EMANUEL MALLIA: Dwar l-Ortodossi bħala kultura u anke bħala punt diplomatiku kieku kif jiġi tackled? Kif taf, il-Knisja Ortodossa Russa issa għandha din il-ġlieda mal-Knisja Ortodossa Torka. Ovvjament fl-inħawi għandek influwenza kbira tal-Knisja Ortodossa, hemm ir-Rumanija u anke l-Bulgarija. Tara li din tista’ tiżviluppa fi problema? U xi jkun ir-rwol diplomatiku li inti forsi tieħu?

DR. RAYMOND BONDIN: Huwa punt importanti u delikat ħafna. Kif għidt, huma inkwetati li qegħdin jaraw in-numri ta’ kattoliċi jikber għal diversi raġunijiet. Hija xi ħaġa delikata ħafna u trid timxi b’attenzjoni kbira. Barra minn hekk, kif enfasizzajt inti, l-iżvilupp li qed iseħħ fl-inħawi kollha hu li l-knejjes lokali qegħdin isiru iktar indipendenti minn dik Russa. Jekk pereżempju tkun Georgia jew l-Azerbaijan, il-knisja lokali qed issir ħafna iktar indipendenti minn dik Russa. Fil-parti l-kbira mhemmx konflitti, però wieħed irid joqgħod attent ħafna li ma jenfasizzax dan il-punt ta’ reliġjon. Jiena nemmen li jista’ jiġi evitat. 

ONOR. EMANUEL MALLIA: Inti konxju li fil-Bulgarija hemm diversi Maltin li investew fi proprjetà u li spiċċaw ħażin?

DR. RAYMOND BONDIN: Din hija issue li ma nafx ħafna dwarha però smajt biha. Sfortunatament kien hemm ħafna Maltin li raw il-prezz baxx immens ta’ madwar €10,000 u qabdu u xtraw mingħajr ma ċċekkjaw sew l-affarijiet. Naf li għad hemm min għandu l-kawżi. Definittivament wieħed irid jara li forsi jgħin lill-Maltin biex tinstab soluzzjoni mingħajr ma jidħol fi kwestjonijiet legali personali. 

IĊ-CHAIRPERSON: L-Onor. Clayton Bartolo.

ONOR. CLAYTON BARTOLO: Dr. Bondin, l-ewwel nett nirringrazzjak tar-risposti li tajtna. Xtaqtek telabora jekk tarax xi sfidi politiċi fil-Bulgarija u kif qed tara anke s-sitwazzjoni politika tiżviluppa iktar ma jgħaddi ż-żmien.  

DR. RAYMOND BONDIN: L-ewwel nett, kien hemm ħafna li ħasbu li ma kenux se jkunu kapaċi jmexxu l-Presidenza u fil-fatt mexxewha u mexxewha b’mod tajjeb. Naħseb li Malta għandha dejjem tipprova tħares li tkabbar il-kummerċ u l-kuntatti tagħha ma’ dawn il-pajjiżi li forsi mhumiex in the frontline tal-Ewropa. Mhux qed ngħid li għandek tabbanduna l-Ingilterra jew l-Italja, però dawn il-pajjiżi għadhom qegħdin isibu saqajhom u huma konxji ħafna ta’ dak li qed iseħħ f’pajjiżna. Wieħed mis-setturi li qegħdin jipprovaw huwa dak l-Egaming. Qegħdin jipprovaw iħajru kumpaniji jmorru hemmhekk, jiġifieri anke hemmhekk hemm daqsxejn ta’ kompetizzjoni ma’ Malta, però fl-istess ħin dawn narahom bħala opportunitajiet u mhux problemi u dan ifisser li wieħed irid jitkellem iktar magħhom. 

Li hu żgur hu – u dan nafu sewwa – li hemm nies li jridu jmorru vaganza fil-Mediterran u mhux qegħdin isibu biżżejjed flights u kuntatti. Illum sfortunatament l-Air Malta m’għadhiex topera lejn Sofia. Hemm biss il-Wizz Air xi darbtejn fil-ġimgħa u din hija xi ħaġa li wieħed irid jaħdem fuqha. Dan bħalma konna aħna l-Maltin fil-bidu meta qisna bdejna nieħdu r-ruħ u bdejna nsiefru ħafna iktar. Huma qegħdin isiefru ħafna lejn il-Mediterran u l-iktar li jmorru hu lejn il-gżejjer Griegi. Jiġifieri ta’ min wieħed joqgħod attent li jitteppja dan is-sors. 

ONOR. CARMELO MIFSUD BONNICI: Minħabba l-lingwa.

DR. RAYMOND BONDIN: Hekk hu, l-iktar minħabba fil-lingwa. Waħda mir-raġunijiet hija l-lingwa però ta’ min jgħid li jien meta bdejt naħdem f’dawk in-naħat kienu iktar jafu Russu milli l-lingwa lokali. Pereżempju l-ewwel darba li mort Baku, li hija world heritage site grazzi għax-xogħol tiegħi - u  fil-fatt meta kien mar il-Prim Ministru l-ewwel darba qalulu li kien Malti li kien għamel il-valutazzjoni għall-UNESCO - dak iż-żmien kważi ħadd ma kien jitkellem bl-Ingliż u kienu jitkellmu iktar bir-Russu milli bl-Azeri..... (Interruzzjonijiet) Iva, għax kienu jżommuhom lura. Illum kollha reġgħu sabu saqajhom. Inti semmejt ir-Rumanija. Sinċerament il-Bulgarija u r-Rumanija jimxu ħafna flimkien bħala area, però ma nafx x’inhuma l-intenzjonijiet għar-Rumanija. 

IĊ-CHAIRPERSON: L-Onor. Clayton Bartolo.
ONOR. CLAYTON BARTOLO: Dr. Bondin innotajt mis-CV tiegħek li għandek honorary distinction citizenship of the following towns, fosthom Noto, Berat u Ragusa. X’kien il-kontribut tiegħek biex forsi telaboralna ftit?

DR. RAYMOND BONDIN: Tul dawn l-aħħar 30 sena fuq bażi personali ġejt imqabbad mill-UNESCO biex nagħmel valutazzjoni d-dinja kollha, minn South East Asia għal South America, biex ngħid jekk post huwiex tajjeb għall-world heritage u dan tani esperjenza kbira kullimkien, però l-iktar li ħdimt kien Sqallija għal raġunijiet ovvji, fis-sens ta’ viċinanza. Jiena dejjem nieħu gost ngħin dawk il-postijiet żgħar. Pereżempju Berat fl-Albanija kienu pprovaw darbtejn biex jagħtu world heritage u ma rnexxilhomx, imbagħad mill-UNESCO kienu qabbdu lili u kienu ġew approvati. Niftakar niżel il-President erba’ sigħat karozza biex jiġi hemmhekk biex jagħtini ċ-ċittadinanza onorarja. 

Bħal din għandi ħafna esperjenzi, ħafna minnhom diffiċli. Pereżempju waħda mill-iktar diffiċli kienet fil-Palestina f’Battir fejn nofs il-wied huwa Iżraeljan u n-nofs l-ieħor huwa Palestinjan u rnexxielna b’xi mod naslu għal ftehim. Għalija mhuwiex faċli mmur Tel Aviv, nassigurakom għax l-armata ma tantx tkun kuntenta tarani hemm, imma rnexxielna nsolvu l-problema. Proprju l-kultura xi drabi ma nagħtuhiex importanza, però tista’ sservi ħafna biex tiftaħ bibien, u ma tantx nużawhom biżżejjed dawn il-fondi kulturali u tal-ġemellaġġ. Għad hemm ħafna fuqhiex naħdmu fuq hekk. 

IĊ-CHAIRPERSON: Tajjeb nissottolinea l-fatt li jiena rajt is-CV ta’ Dr. Bondin fejn qegħdin ngħidu li dawn huma international recognitions, jiġifieri hija kompatibbli xorta mad-domanda li għamilnilu jekk għandux ċittadinanza oħra għax mhijiex ċittadinanza effettiva, hija ċittadinanza onorarja. Dan qed ngħidu għax for the record aħjar niċċaraw li mhemm xejn ta’ xkiel f’dan. Hawn iktar domandi? Dr Bondin

DR. RAYMOND BONDIN: Nixtieq nenfasizza  biss li dawn il-pajjiżi forsi vera ma narawhomx li huma preżenti Malta, imma proprju għalhekk irridu nipprovaw niġbduhom lejna. Dan l-aħħar pereżempju sirt naf li hawn kumpanija li stabiliet ruħha Malta, mhux bank, però kumpanija Bulgara biex tagħti kreditu lil min irid jiftaħ business hawnhekk u dan huwa sinjal tajjeb ħafna għax juri li dawn qegħdin iħarsu lejn Malta. F’kuntatti li kelli magħhom dejjem kelli esperjenza pożittiva ħafna ta’ nies li  jżommu kelmthom ħafna iktar minn oħrajn. Hemm suq ta’ seba’ miljun  li għandna nipprovaw niktteppjawh. Mhux faċli meta ma tkunx residenti, però xorta wieħed jipprova jagħmel mill-aħjar. 

IĊ-CHAIRPERSON: Grazzi Dr. Bondin. Nistgħu neħduha li hemm vot unanimu favur? (Onor. Membri: Iva) Se naqra t-test li jrid jiġi mniżżel fil-Minuti għax importanti jkun imniżżel b’dan il-mod: 

“Il-Kumitat Permanenti dwar il-Ħatriet Pubbliċi organizza s-smigħ ta’ qabel il-ħatra proposta ta’ Dr. Raymond Bondin bħala Ambaxxatur ta’ Malta mhux residenti għall-Bulgarija u wara li qis ir-riżultat tas-smigħ ta’ qabel il-ħatra, iddeċieda li jagħti parir favur il-ħatra proposta.”.


Nomina tas-Sur Jean Claude Galea Mallia bħala Ambaxxatur ta’ Malta għall-Ghana

IĊ-CHAIRPERSON: Nixtieq ninformak li din il-laqgħa tiġi trażmessa live permezz tal-live streaming, audio visually, jiġifieri dak li tgħid huwa fid-dominju pubbliku. Rajna wkoll id-domandi li diġà ħejjejt bil-miktub, però ovvjament l-Onor. Membri huma liberi li jistaqsuk domandi ulterjuri dejjem strettament mad-domandi  u mal-mertu tan-nomina tiegħek. Qed nara f’idejk li xtaqt tesebixxi mill-ewwel xi dokumenti li huma ċertifikati ta’ kondotta.

IS-SUR JEAN CLAUDE GALEA MALLIA: Għandi tnejn, wieħed ta’ Malta u wieħed mill-Ghana stess. 

IĊ-CHAIRPERSON: Se nivverbalizza li qed ninnota li kemm iċ-ċertifikat ta’ kondotta  ta’ Malta kif ukoll iċ-ċertifikat ta’ kondotta rilaxxat mill-Pulizija eżekuttiva tal-Ghana. Kopja fotostatika tagħhom qegħda diġà mat-tweġibiet li tajt li għamlulek l-Onor. Membri. Dan il-kumitat qed jara l-oriġinal u qed jeżentak milli tesebixxi l-oriġinal għaliex hija kopja fidila ta’ dak li hemm mat-tweġibiet tiegħek. 

It-tieni punt. Qed neżenta lis-Segretarja ta’ dan il-kumitat ukoll milli tippubblika l-kondotti tiegħek mat-tweġibiet tiegħek għaliex ovvjament it-tweġibiet tiegħek se jkunu fid-dominju pubbliku però ma nħossux li dawn iċ-ċertifikati għandhom, wara li vverifikahom il-kumitat, ikunu fid-dominju pubbliku. 

Jibda bid-domandi l-Onor. Emanuel Mallia.

ONOR. EMANUEL MALLIA: L-ewwelnett nirringrazzjak talli għoġbok tilqa’ l-istedina ta’ dan il-kumitat. Inti għidt li meta ħriġt mill-Università mill-ewwel mort il-Ghana. Tista’, jekk jogħġbok, tispjega għaliex? 

IS-SUR JEAN CLAUDE GALEA MALLIA: Sentejn qabel spiċċajt l-Università kelli proposta tax-xogħol hemmhekk. Ma ninsewx li dak iż-żmien kien hemm il-credit crunch f’Malta, ma tantx kien hemm xi opportunitajiet ta’ barra minn hawn għaż-żgħażagħ, kont għadni żagħżugh jew forsi għadni qisni lanqas żagħżugħ u dejjem kelli dik il-ħajra mmur barra. Missieri kien jaħdem mal-Malta Enterprise u  spiss kien ikun imsiefer, ħija kaptan tal-baħar, dejjem barra, allura qisna parti mit-tradizzjoni li kulħadd isiefer. Staqsejthom biex jistennew biex nispiċċa l-Università u malli spiċċajt l-Università u ġibt ir-riżultati tlaqt. 

ONOR. EMANUEL MALLIA: Id-domanda tiegħi: Why Ghana?

IS-SUR JEAN CLAUDE GALEA MALLIA: Għax hemmhekk ġiet l-opportunità. Missieri qalli li kien mar darba u ġejt offrut post interessanti, xi ħaġa differenti.

ONOR. EMANUEL MALLIA: X’kien il-post?

IS-SUR JEAN CLAUDE GALEA MALLIA: Kont qed nieħu ħsieb operation tas-servizzi li joffru għall-miners. Mining tad-deheb. Kien fil-ġungla. Kont it-tip li minn dejjem kont inħobb il-camping, avventuruż, insomma l-maġġoranza tal-Maltin konna avventurużi. 

ONOR. EMANUEL MALLIA: Imbagħad sussegwentement naħseb sirt Konslu onorarju.

IS-SUR JEAN CLAUDE GALEA MALLIA: Ngħidilkom il-verità wara ftit xhur qabditni l-malaria u kważi mitt, imbagħad ipprovaw jisparawli biex jisirquni. Kont f’ġungla fejn kien hemm qrib 3,000 persuna u kont l-ewwel barrani hemmhekk. Jiġifieri anke t-tfal meta kienu jarawni kienu jibku. So looking at matters għaddejt mill-esperjenza, kien hemm ħafna iktar opportunitajiet fil-Ghana u ddeċidejt li I would explore a couple on my own initiative. 

ONOR. EMANUEL MALLIA: Bqajt fil-mining?

IS-SUR JEAN CLAUDE GALEA MALLIA: Le, ma bqajtx fil-mining. 

ONOR. EMANUEL MALLIA: Imbagħad kont Konslu onorarju hux hekk? Peress li onorarju, x’tip ta’ xogħol kont qed tagħmel. X’business kellek?

IS-SUR JEAN CLAUDE GALEA MALLIA: Waqt li kont il-Ghana – Malta żgħira u kulħadd jaf lil kulħadd  - bdew jiġu t-telefonati ġejja ħabiba tiegħi, ġej ħabib tiegħi, ġejjin it-tfal tiegħi, tista’ tgħinna? Għandna xi negozju. Smajna li inti hemmhekk tista’ tgħinna. Dak iż-żmien ma kelli kariga ta’ xejn, imbagħad bdejt ngħinhom u kien hemm xi ħadd – ma niftakarx min – għaddieli kumment u qalli: Għax ma ssirx Konslu onorarju? 

IĊ-CHAIRPERSON: Speċi diġà qed tagħmel dak ix-xogħol.

IS-SUR JEAN CLAUDE GALEA MALLIA: Eżatt. Għidt mela le! Imbagħad ġejt lura Malta. Ngħidilkom il-verità kont qiegħed għand in-nanna u għedtilha hekk, hekk u hekk, qed naħseb x’nagħmel. Qaltli: Jien naf lil Dr. George Vella. Qaltli: Ara tkellmux forsi jagħtuk il-pożizzjoni ta’ Konslu onorarju. Applikajt u ġibt il-pożizzjoni.
 
Ladarba ġibt il-pożizzjoni ma nbidel xejn għax, ħa nkun onest magħkom, hemm biżibilju ta’ barranin u Maltin li huma konsli onorarji għal Malta, il-maġġoranza barranin mhux Maltin. Fil-fatt rari ħafna li jkun hemm Malti jirrappreżenta lil pajjiżu. Il-fatt hu li bqajt nuri interess, in-nies baqgħu ġejjin u ma tistax tgħidilhom le. 

ONOR. EMANUEL MALLIA: Fil-frattemp kellek job hux hekk?  

IS-SUR JEAN-CLAUDE GALEA MALLIA: Iva, kelli stock trade. Dak iż-żmien kelli numru ta’ kumpaniji, issa tnaqqsu. Bqajt nopera, it’s possible, m’hemm problemi ta’ xejn. 

ONOR. EMANUEL MALLIA: Stocks as in? 

IS-SUR JEAN-CLAUDE GALEA MALLIA: Stock trade fil-melħ, kummerċ tal-melħ. Issa, waqt li kont konslu ġiet opportunità li nieħu delegazzjoni privata ta’ 40 kumpanija Ganjana li taħdem fil-fast moving consumable goods. Dawn kienu sejrin Spanja imma kellhom problemi tal-visas.Dawn kienu businessmen ħafna minnhom minn Ghana, imma kien hemm anke Lebaniżi li jagħmlu introjtu jew kummerċ ta’ bejn USD1 miljun għal USD100,000 fix-xahar, jiġifieri mhuiex kumpaniji żgħar. Kellhom problema tal-visas u sirt naf biha u għedt mhux se nitlef din l-opportunità. Qbadt, kellimt lill-organisers u ġibthom lejn Malta. Meta rnexxieli norganizza kollox f’temp qasir informajt lill-Ministeru,  laqqgħuni ma’ Trade Malta u minn hemmhekk sar il-kuntatt u beda x-xogħol għax imbagħad minn hemmhekk saru jafu min jien. Qabel ma kienu jafu xejn. Waqt li kont hawnhekk konna tkellimna fuq l-istate visit u wara ftit xhur seħħ l-istate visit. Mill-istate visit, fejn kelli l-opportunità li nuri x’naf, bdew jeħduni... Mhux biex ngħid jeħduni bis-serjetà għax qabel ma kenux jeħduni bis-serjetà, imma għax ma kenux jafu min jien. 

ONOR. CLAYTON BARTOLO: Xtaqtek telabora ftit fuq l-istate visit. Skużni li interrompejtek. X’kien ir-rwol tiegħek fl-istate visit u għal xiex wassal? 

ONOR. EMANUEL MALLIA: Fuq din kien qed jaħdem Tony Debono? 

IS-SUR JEAN-CLAUDE GALEA MALLIA: Iva, kien wieħed mill-kumpaiji li true hands on. Bażikament li ġara huwa li waqt li kont hawnhekk iltqajt mal-aide-de-camp tal-Presdient u bdejna nitkellmu, kienu għadhom mhumiex ċerti jekk kenux se jiġu jew le minħabba ħafna fatturi. Fil-fatt, tajthom ħafna stejjer negattivi fis-sens li kienu ġejjin fl-istaġun tax-xita u fl-aħħar minuta ddeċidew li jmorru. Kien hemm it-Trade Malta li ħadu ħsieb id-delegazzjoni, jien tajthom daqsxejn insight dak iż-żmien imma naħseb l-ikbar kontribut tiegħi kien to get things rolling. Fil-fatt, il-protokoll jitlob li mill-Ministeru tibgħat l-informazzjoni lill-Ghana High Commission hawn Malta u minn hemmhekk tmur il-Ministeru għall-Affarijiet Barranin fil-Ghana. 

It’s a very long and tedious channel u r-riżultati mhux dejjem ikunu pożittivi. Allura, minn dak il-lat bdejt nagħfas il-buttuni fil-Ghana stess, li mmur dritt għand il-ministeri, bdejt niftiehem kollox, u qabel l-istate visit kien hemm l-advanced team kemm tal-Uffiċċju tal-President kif ukoll ta’ Trade Malta, kienu żewġ advanced teams separati, kien jinvolvi ħafna xogħlijiet differenti. Fil-fatt irnexxieli nlaqqa’ l-advanced team ta’ Trade Malta ma’ ħames ministri which is not an easy task in Ghana. Biex tlaqqa’ lil xi ħadd ma’ ministru ci vuole. 

ONOR. EMANUEL MALLIA: Jiġifieri mhux bħalna. 

IS-SUR JEAN-CLAUDE GALEA MALLIA: Le. Hawnhekk faċli. Hawnhekk kulħadd nieghbours kważi. 

ONOR. CLAYTON BARTOLO: Kif inhi s-sitwazzjoni politika fil-Ghana? 
ONOR. EMANUEL MALLIA: Naħseb very close. 

IS-SUR JEAN-CLAUDE GALEA MALLIA: Close? 

IS-SUR JEAN -CLAUDE GALEA MALLIA: In-numri ma tantx jiddettaw għax hemm l-istorja li dejjem jieħdu żewġ elezzjonijiet kull wieħed. Dik hija storja vera. Naħseb din hi l-aktar ħaġa importanti li rridu nsemmu u għalhekk nieħu gost nuri li Ghana hija post demokratiku minħabba l-fatt li … Skużawni imma ili ma nitkellem bil-Malti żmien u għomor. 

OOR. EMANUEL MALLIA: Mhux problema, tista’ titkellem bl-Ingliż. 

IĊ-CHAIRPERSON: Take your time u jekk tħoss li għandek tagħmel hekk, tkellem bl-Ingliż. 

IS-SUR JEAN-CLAUDE GALEA MALLIA: Le, mhijiex problema, imma l-fatt hu li ili nitkellem bl-Ingliż dawn l-aħħar disa’ snin u meta tiġi hawn anke lil ommi nkellimha bl-Ingliż kultant. 

ONOR. EMANUEL MALLIA: Tikkonfondi xejn, aħna kollha Maltin u nkunux minn Tas-Sliema jew minn Bormla, kollha nifhmu bl-Ingliz. 

IS-SUR JEAN-CLAUDE GALEA MALLIA: Jiena minn Wied il-Għajn. Bażikament il-President attwali Nana Akufo-Addo li kien ilu jipprova jirbaħ l-elezzjoni. Fl-aħħar waħda li kien tilef kien anke nqala’ mhux inkwiet imma kien hemm ħafna kummenti li kien hemm   fraudulent play. Ħadd ma weġġa’, ħadd ma tqatel, marru l-qorti, tilfu xorta l-qorti imma nqatgħet hemmhekk. 

IĊ-CHAIRPERSON: Hemm il-proċessi. 

IS-SUR JEAN-CLAUDE GALEA MALLIA: Hemm il-proċessi. 

ONOR. EMANUEL MALLIA: It’s a parliamentary democracy. 

IS-SUR JEAN-CLAUDE GALEA MALLIA: Imma mhux kulħadd jipprova jieħu b’idu għax l-istejjer tismagħhom. Fil-fatt, jien kont hemmhekk meta ġara li ġara Ivory Coast. Ivory Coast kien hemm ħafna problemi. Fil-fatt, kien hemm influss ta’ Ivorians li ġew lejn il-Ghana. Tmur hemmhekk tara l-bullets fil-bini. It’s not something you can take lightly. 

IĊ-CHAIRPERSON: L-Onor. Hermann Schiavone. 

ONOR. HERMANN SCHIAVONE: Sur Mallia, jien xtaqt inkun naf illum x’business interests għandek. Mili qed nara għandek l-iStock Trade. 

IĊ-CHAIRPERSON: Qed jirreferi għad-dikjarazzjoni tal-assi. 

ONR. HERMANN SCHIAVONE: Jien nixtieq inkun naf għax inti hawnhekk għedtilna li mhux se tibqa’ direttur ta’ stock trade. Però għandek il-Bedwin. 

IS-UR JEAN-CLAUDE GALEA MALLIA: Il-Bedwin, jekk alla jrid, sakemm nerġa’ mmur lura l-Ghana jilħqu jinbigħu x-shares tiegħi. 

ONOR. HERMANN SCHIAVONE: Il-mistoqsija hija ntiża biex jien inkun ċert li inti bħala ambaxxatur residenti tiddedika ruħek għal din il-funzjoni u ma jkunx hemm konflitt ta’ interess. 

IS-SUR JEAN-CLAUDE GALEA MALLIA: Bir-raġun. In-negozju li nagħmel jien li huwa stock trade, il-Bedwin lanqas nersaq ‘l hemm, jiġifieri anke kieku bil-pożizzjoni jew mhux bil-pożizzjoni, xorta kont  inbiegħu. Tajjeb nikkjarifika li jien dħalt f’dik l-industrija specifically to make contacts. F’pajjiż bħall-Ghana ma tista’ tagħmel xejn jekk m’għandekx kuntatti u allura f’hospitality it does solve that problem. It served its purpose and now it’s time to move on. Fil-qasam ta’ stock trade nimanifatturaw il-melħ. Il-klijenti tagħna huma l-fishing vessels li huma North Koreans, South Koreans u jużaw il-melħ għall-brine system. Ma jagħmilx sens li tbigħ il-melħ f’Malta għax bħala valur huwa insinifikanti. Qasam ta’ negozjanti li jiġu jagħmlu n-negozju fil-Ghana, ma jużawx melħ bil-mod kif jużaħ xi ħadd biex jipproċessa l-bauxite. Dak il-qasam naħseb li it is quite straight forward  u m’hemmx konflitt ta’ interess. 

Mill-bqija bħala ħin, jien diġà niddedika ħafna mill-ħin tiegħi bħala konslu. Il-business bija u mingħajri jimxi waħdu u dik hija r-raġuni għaliex dħalt għal din il-pożizzjoni. 

Ili naħdem disa’ snin fil-Ghana u naf minn xiex għaddejt biex wasalt fejn qiegħed illum, jiġifieri mhux se narmi ċ-ċwievet illum speċjalment meta għandi din opportunità prestiġjuża bħal din. Tbatija hemm, jiħifieri kieku ridt nieħu gost u ngawdi l-ħajja kont nibqa’ Malta jew kont immur xi pajjiż differenti. 

IĊ-CHAIRPERSON: Ippermettili, għax smajt il-mistoqsija u smajt lilek. Trid taċċerta lil dan il-Kumitat li m’hemmx xi konflitt ta’ interess li huwa ċar għax, ovvjament, għall-kariga tiegħek tieħu ġurament li taqdi l-Istat Malti mingħajr ebda xkiel. Dik l-iktar li jinteressani. 

IS-SUR JEAN-CLAUDE GALEA MALLIA: Nemmen li rrispondejt. 

IĊ-CHAIRPERSON: L-Onor. Emanuel Mallia. 

ONOR. EMANUEL MALLIA: Naħseb li peress li inti f’disa’ snin ħdimt u kont f’business allura psikoloġikament s’issa f’dawn id-disa’ snin dejjem ħsibt bħala negozjant. 

IS-SUR JEAN-CLAUDE GALEA MALLIA: Li hu ta’ vantaġġ.  

ONOR. EMANUEL MALLIA: Mhux qed ngħidlek li hu żvantaġġ, lanqas xejn. Vantaġġ u naħseb huwa wieħed mill-attribwiti biex inti jkollok din il-kariga, imma mbagħad wieħed irid joqgħod attent għax jista’ jkun żvantaġġ jekk jiġi abbużat. 

Dan il-Kumitat irid ikun assigurat li l-minuta li inti ssir ambaxxatur tirrappreżenta lil dan il-pajjiż inti ma tibqax taħseb b’dak il-frame of mind ta’ negozjant. Il-kuntatt biex iġġib business lejn Malta, iva, imma li tibqa’ taħseb bl-istess frame of mind li inti kont, ma tistax. Minn dan irridu niġu aċċertati. 

IS-SUR JEAN-CLAUDE GALEA MALLIA: Nifhmek. Biex nirispondik, Onor. Mallia, għaddew ħafna u ħafna kumpaniji minn taħt għajnejja kemm ili hemm, kemm meta ma kontx konslu onorarju u kemm meta kont konslu onorarju. Kieku ridt neħodhom kollha jew nipprova nidħol f’kollox it’s not even possible. Kien hemm ħafna drabi li l-kumpaniji offrewli biex naħdem magħhom minħabba l-esperjenza li għandi għax iħossu li huwa ta’ vantaġġ imma jiena niffoka fuq dak li rrid niffoka. Bħalissa l-kariga ta’ Konslu Onorarju qed teħodli ħafna ħin. Fil-fatt, qed ngħin il-Ministeru biex isibu ir-residenza, l-ambaxxata. Qed nagħmlilhom kollox jien. 

IĊ-ĊHAIRPERSON: You are in a better position. 

IS-SUR JEAN-CLAUDE GALEA MALLIA: Daqskemm ngħin lill-Ministeru ngħin lill-Ghana High Commission. Fil-fatt, bħala Konslu Onorarju, mhux suppost nagħmel dan kollu li nagħmel. Issa nispera li ma naqax fl-inkwiet imma l-fatt huwa li kif jaħdmu l-affarijiet hemmhekk mhux l-istess kif jaħdmu hawnhekk. Jekk irridu nagħmlu x-xogħol irridu nagħmluh b’mod li jaħdem. Dan jirrikjedi ħafna ħin u ħafna flus min-naħa tiegħi li dejjem ħriġt minn buti. Din il-ġimgħa qaluli li waħda mill-ambaxxati li kont issuġġerejt m’aċċettawhiex minħabba problemi ta’ dokumenti u kelli nerġa’ noħroġ jumejn qabel. Fil-fatt, dik kienet il-problema tal-mistoqsijiet u ġew il-mistoqsijiet waqt li qed nipprova nfittex l-ambaxxata. Fil-fatt, fid-29 irrid nerġa’ nkun lura l-Ghana biex inkompli għax fit-30 ta’ Ottubru se tiġi delegazzjoni biex jagħlqu kemm għar-residenza eċċ. Jiġifieri jekk tgħidli l-ħin, il-ħin diġà qed niddedikah bħala Konslu Onorarju. Tinsewx li mhux il-problemi jew mhux il-kumpaniji biss ngħin imma ngħin ħafna u ħafna Ghanjani li jkunu jridu jiġu lejn Malta. 

IĊ-CHAIRPERSON: L-importanti li taċċertana li mhux se jkun hemm konflitt ta’ interess. 

IS-SUR JEAN-CLAUDE GALEA MALLIA: Nista’ naċċertakom.

IĊ-CHAIRPERSON: M’għandniex dubju mill-entużjażmu tiegħek. L-Onor. Carmelo Mifsud Bonnici. 

ONOR. CARMELO MIFSUD BONNICI: Il-Ghana hemm sptar immexxi mill-Maltin. Tista’ tgħidilna dwar dan l-isptar? Jien dejjem kont inżomm taħt għajnejja x’inhu jiġri u x’mhux jiġri, x’qed jinbena, f’liema pożizzjoni qiegħed finanzjarjament, kif inhu qiegħed eċċ. Illum f’liema pożizzjoni qiegħed? 
IS-SUR JEAN-CLAUDE GALEA MALLIA: Insejt l-isem. 

ONOR. CARMELO MIFSUD BONNICI: M’hemmx għalfejn l-isem. Kemm tgħidli jekk intix qed tmur fih biex tarah. 

IS-SUR JEAN-CLAUDE GALEA MALLIA: L-isptar qiegħed f’Cumasi li huwa ‘l bogħod ħafna minn Accra. Mort hemmhekk darbtejn, l-istat qiegħed tajjeb ħafna. Onorat li tgħid li Malta kellha sehem għax jekk tara l-isptarijiet tal-Gvern li hemm fil-Ghana f’Accra, fiċ-ċentru, huma diżastrużi. L-integrità tan-nies qiegħda hemmhekk, kemm il-Ghanjani u kemm il-Maltin li qed imexxu. Nieħu gost u kburi. Jekk nistgħux ngħinuhom iżjed ma nkunx nista’ ngħidlek għax mhux is-settur tiegħi imma naf li fi sptar dejjem għandek bżonn għajnuna speċjalment meta n-nies m’għandhomx flus u tispiċċa toffri l-għajnuna inti. Jien kelli ħafna każi fejn ħaddiema tiegħi spiċċaw fl-inkwiet jew weġġgħu jew xi ħaġa u spiċċaw l-isptar u dawn ma jagħtuhomx għajnuna għax m’għandhomx flus u jistennewhom li jħallsu qabel ma jiġu trattati. 

Having said that, importanti dak li qed nagħmlu hemmhekk. Meta tidħol ġewwa tidher li it is being organised and implemented in a very good manner. Il-bniedem in charge li huwa Malti, tħoss li huwa kburi b’dak li qed jagħmel. Dan jiġi spiss, ma joqgħodx jiġi jaħli l-ħin. Bil-kemm ikellimni. Ġieli niċċekkja fuqhom u huma jiċċekkjaw fuqi, ta’ taħthom ukoll u ngħidilhom li jekk ikollhom xi problemi ngħinhom. L-iktar li kelli diskussjonijiet magħhom kien during the state visit peress li kellna mmorru hemmhekk mal-Eċċellenza Tagħha. 

ONOR. CARMELO MIFSUD BONICI: Naf li mhijiex responsabilità ta’ ambaxxatur, però f’dan il-każ dak l-isptar għamel ħafna ġid lin-nies hemmhekk u kif taf, ħafna mill-fondi tiegħu jiġu miġbura mingħand in-nies fid-djar ta’ Malta. Jekk issa jkollok il-High Comission stabilita u l-affarijiet l-oħrajn stabiliti, ħu ħsieb li parti mir-remit tiegħek jew mir-rutina tiegħek tkun li tara li dak il-proġett jibqa’ għaddej b’mod vijabbli u li l-għajnuna li għandhom bżonn, jekk jogħġbok, għaddihielhom. Qed ngħabbik b’responsabilitajiet ta’ ministru, ambaxxatur speċjali fis-sanità, għax dak huwa proġett li huwa eċċellenti bħala parti minn diskors sħiħ li jsir fuq l-għajnuna li l-Unjoni Ewropea għandha tagħti lil dawn ili-pajjiżi ta’ oriġini u allura hemmhekk għandek sfida li żżomm lis-settur ħaj. 

IS-SUR JEAN-CLAUDE GALEA MALLIA: Jekk tippermettili, Onor. Mifsud Bonnici, sfida ngħidlek le, għax mingħajri diġà għamlu biċċa xogħol tajba ħafna, imma bil-qalb kollha mmur u nara kif nistgħu ngħinu u nimbottaw iżjed. Dan mhux xogħol żejjed, għax jekk aħna bħala Malta rridu mmexxu x-xogħol hemmhekk, l-ewwel ħaġa li rridu nagħmlu huwa li we blow our trumpets bl-unika mod li nistgħu. Malta għandna proġett interessanti ħafna li huwa dan l-isptar, huwa xi ħaġa li għandna nkunu kburin biha u jekk irridu mmexxu x-xogħol irridu we blow our trumpet a little bit more than usual biex nuru li aħna qegħdin il-Ghana to mean business kif għamilna mal-fire fighters meta ġew lejn Malta għat-taħriġ. 

ONOR. CARMELO MIFSUD BONNICI: Il-punt huwa li l-isptar ilu għaddej. Meta aħna ġejna f’pożizzjoni li qed naraw lil Franza qed tinvesti f’pajjiżi oħrajn, aħna kellna dak li bit-tikka tagħna stajna ngħidu li fi żmenijiet oħrajn kien għadu fil-bidu tiegħu. Illum huwa aktar sod milli kien però ċertament għandu ferm iktar fejn javvanza. 

IĊ-CHAIRPERSON: Ġeografikament il-Ghana qiegħda West Africa, hemm ukoll pajjiżi ta’ importanza kemm importanza fil-kontinent Afrikan u kemm vis-à-vis Malta għall-investiment fosthom Sierra Leone, Senegal, Ivory Coast, Cameroon, Togo u Benin. Tgħidli: Jien ambaxxatur tal-Ghana se nkun, però, considering li r-riżorsi limitati li għandna bħala pajiż fejn jidħlu diplomatic missions permanenti barra, kif tara li dan ir-rwol tiegħek jista’ jgħin biex jiffaċilita ċerti relazzjonijiet diplomatiċi, kulturali, kummerċjali u ta’ investiment għal dak li huwa r-reġjun kollu tal-Afrika tal-Punent? 

IS-SUR JEAN-CLAUDE GALEA MALLIA: Inti tkellimt fuq il-punent tal-kontinent Afrikan u semmejt ħafna pajjiżi li ma nistgħux nikklassifikawhom just geographically. Irridu nagħtu importanza lil dawk li verament nistgħu naraw li nistgħu nagħtu kontribut jew huma politikalment stabbli. Min hu Ewe fil-Ghana jitkellem il-Franċiż, jiġifieri hemm Ghanjani li jitkellmu l-Franċiż Dawn ikunu mill-Volta Region. Il-Franċiż mhuwiex l-istess Franċiż ta’ Franza, imma hemmhekk qegħdin. 
Jekk tħarsu lejn x’joffri l-punent bħala exports, ħafna minnu jiġi mill-Ivory Coast, mill-Ghana u min-Nigeria which equates to 80% tal-exports. Jekk se nħarsu mil-lat ta’ export, ta’ kummerċ, we need to attract or look into the big sharks. Jien dejjem ngħid li Nigeria hija l-ikbar. If you get it right in Nigeria għandek kummerċ sostenibbli enormi imma r-riskju huwa ħafna ikbar. Jien qed nitkellem mil-lat ta’ kummerċ jekk Malti jew kumpanija Maltija tixtieq topera. 

Jekk you are just going for a one off, then go to Nigeria fejn hemm high risk imma higher stakes imma jekk l-idea tiegħek hija li tidħol fil-West Africa u tibqa’ ddur long term, dejjem nagħti parir fuq il-Ghana. Dan mhux għax se nkun ambaxxatur hemmhekk jew għax jien qiegħed hemmhekk, imma hekk jimxu l-affarijiet. Jekk tħarsu lejn lukandi, il-Ghana hemm il-Kempinski, il-Merritt, il-Hilton eċċ, jiġifieri l-Ghana hija żviluppata. Jekk il-Ghana se tkun il-bażi mbagħad se nespandu fuq id-domanda, kif suppost, għax m’għandniex inħarsu lejn il-Ghana biss, imbagħad  you are going to take it in steps. If we are going to try and overstretch ourselves it is going to be useless. Ma rridux ngħaġġlu. 

L-ewwel ħaġa li nagħmel kieku mill-esperjenza tiegħi hija li naqbad il-konsli kollha li hemm jirrappreżentaw lil Malta u niltaqa’ magħhom. Is-CEO ta’ Trade Malta iqisni very close tiegħu u dejjem jiggwidani. Jien ma sirtx dak li jiena llum waħdi, imma bl-għajnuna ta’ ħaddieħor. Kieku forsi m’għandix dik l-għajnuna lanqas biss kont naċċetta din ir-responsabilità għax jekk jiena mhux se nġib l-għajnuna mill-Ministru, minn Trade Malta u mill-varji awtoritajiet oħra x’se mmur nagħmel? Noqgħod naħli l-ħin? Jekk biex noqgħod inpoġġi bilqiegħda, inpoġġi bilqiegħda fl-uffiċċju jew niġi lura lejn Malta. 

IĊ-CHAIRPERSON: Nistgħu ngħaddu biex niddikjaraw li r-rakkomandazzjoni tagħna lill-Ministru  konċernat se tkun waħda unanima, jiġifieri dan il-Kumitat Permanenti qed jaqbel man-nomina tiegħek b’mod unanimu. Se naqra testwalment it-test speċifiku li joħroġ mil-liġi: 

“Il-Kumitat Permanenti dwar il-Ħatriet Pubbliċi organizza smigħ ta’ qabel il-ħatra proposta tas-Sur Jean-Claude Galea Mallia bħala Ambaxxatur ta’ Malta għal Ghana u wara li qis ir-riżultat tas-smigħ ta’ qabel il-ħatra, iddeċieda li jagħti parir favur il-ħatra proposta.”.

Din l-ittra tmur għand il-Ministru għall-Affarijiet Barranin u Promozzjoni tal-Kummerċ mill-ewwel u, ovvjament, jibda l-proċess biex minn hemm issir in-note verbale rispettiv, imbagħad ikun hemm il-kredenzjali. Mhux se jkollok problema għax inti tkun diġà hemmhekk. 

IS-SUR JEAN-CLAUDE GALEA MALLIA: Inkun diġà qiegħed hemmhekk.


Nomina ta’ Dr Giovanni Xuereb bħala Ambaxxatur ta’ Malta għal Spanja

IĊ-CHAIRPERSON: Grazzi. L-ewwel nett nirringrazzjak talli attendejt u għan-nom tal-Kumitat niskuża ruħi li forsi ħadna fit-tul għax ili narak hawn barra. Xtaqt ngħidlek li dan huwa proċess ta’ live streaming jiġifieri l-awdjo-viżiv ikun qed joħroġ mill-ewwel u allura dak li se ngħidu huwa fid-dominju pubbliku. Rajt diġà t-tweġibiet tiegħek għall-mistoqsijiet li sarulek bil-miktub relatati mal-esperjenzi tiegħek, il-ħajja lavorattiva tiegħek kif ukoll mistoqsijiet relatat mal-pajjiż li se tmur fih b’mod permanenti tirrappreżenta l-Istat Malti. Se niftaħ il-floor għall-Membri tal-Kumitat ħa naraw jekk iridux jistaqsuk xi mistoqsijiet ulterjuri għal dak li weġibt diġà, mistoqsijiet dejjem relatati mas-suġġett. Qabel nistaqsi jekk hawnx xi Membri li jridu jagħmlu xi mistoqsijiet se nagħmel mistoqsija jien. Inti sejjer f’pajjiż li daħal membru fl-Unjoni Ewropea qabilna, pajjiż żviluppat li diġà għandna relazzjonijiet miegħu. Xi tkun l-ewwel inizjattiva tiegħek wara, jekk Alla jrid, tieħu din il-ħatra? 

DR GIOVANNI XUEREB: Naħseb kif aċċennajt fit-tweġibiet tiegħi wieħed irid ikun konxju li ambaxxata bħal dik ta’ Malta f’Madrid mhijiex xi ambaxxata kbira. Hija żgħira u allura wieħed irid ikun realistiku u mhux jagħmel ambizzjonijiet għolja żżejjed li mbagħad ma jkunx jista’ jwettaqhom. Naħseb  huwa importanti, l-ewwel u qabel kollox, li nsir naf in-nies li se jkunu qed jikkollaboraw miegħi. Naħseb dik hija l-bażi ta’ kollox. Bejn wieħed u ieħor hemm il-First Secretary li bħalissa hija x-chargé d’affaires, jidhirli li hemm żewġ segretarji li huma locally engaged persons u x-xufier. Hemm ukoll tmien konsulati onorarji. 

Jiena pprovajt nindaga xi ftit mingħajr ma nkun imprudenti. Ovvjament, I have to take stock ta’ x’hemm u x’sar s’issa, jiġifieri anke in termini, pereżempju, fuq l-aspetti kulturali hemm numru ta’ ftehimiet. Issa wieħed irid jara dawk il-ftehimiet kollha li hemm liema minnhom għadhom jiġu attwati, u jara wkoll dawk li għandhom bżonn ftit imbottatura biex jerġgħu jitħaddmu. 

IĊ-CHAIRPERSON: Immigrazzjoni wkoll. 

DR GIOVANNI XUEREB: Naturalment, il-livell politiku huwa importanti. Semmejtha wkoll. Għalija bis-sitwazzoni fl-Italja bil-Gvern preżenti u bil-fatt li r-Renju Unit se jitlaq mill-Unjoni Ewropea naħseb li Spanja tista’ tkun waħda mill-pajjiżi li magħha jkollna aktar punti ta’ konverġenza. (Interruzzjonijiet) S’issa dik hi, biex inkun diplomatiku. Franza u Spanja huma pajjiżi li huma like minded mhux f’kollox, imma naħseb ma’ Spanja hemm aktar punti ta’ konverġenza. 

IĊ-CHAIRPERSON: Għandhom l-istess valuri. 

DR GIOVANNI XUEREB: Hekk hu, għandhom l-istess valuri, jiġifieri in kwantu anke sistema ta’ politika fi Spanja, jiġifieri hemm ukoll xi ftit terremoti li jiġru imma għandek il-Partit Popolari u l-Partit Soċjalista li huma ż-żewġ partiti ewlenin. 

ONOR. EMANUEL MALLIA: X’jidhirlek fuq il-pożizzjoni tal-Katalunja, il-Gvern ċentrali? 

DR GIOVANNI XUEREB: Fil-fatt, meta qrajt dik il-mistoqsija għedt li bħala aspiring diplomat naħseb noqgħod lura milli nippronunzja ruħi speċjalment meta din hija a public hearing għax bl-ebda mod ma rrid nippreġudika la l-pożizjoni tiegħi u lanqas il-pożizzjoni ta’ Malta. Naħseb li wieħed għandu jimxi mal-pożizzjoni uffiċjali tal-Gvern li din hija kwestjoni interna għal Spanja u Spanja għandha tirriżolviha skont l-ordni kostituzzjonali tagħha fir-rispett tad-drittijiet ta’ kull Spanjol. 

ONOR. HERMANN SCHIAVONE: Għandek idea kemm hi kbira l-komunità Maltija fi Spanja? 

DR GIOVANNI XUEREB: Ipprovajt nara però ma stajtx insib. Kien hemm xi ftit informazzjoni li għaddewli, pereżempju. Qaluli li hemm soru Madrid u soru Toledo. Però, rajt ukoll li hemm sistema volontarja fejn il-Ministeru għal-Affarijiet Barranin jagħti l-possibilità li ċittadini Maltin li qed jgħixu fi Spanja, mhux bilfors ċittadini, imma persuni ta’ nazzjonalità Maltija jistgħu jirreġistraw. Naħseb dik hija waħda mill-affarijiet li għalija hija importanti li wieħed jipprova jara, li fejn hemm Maltin residenti wieħed jipprova jżomm kuntatt magħhom u jipprova jkun ta’ servizz lilhom ukoll. 

ONOR. HERMANN SCHIAVONE: Naturalment, inti se tkun ibbażat Madrid però Barcelona hija belt importanti ħafna fil-Katalunja fejn żgur ikun hemm interessi Maltin. Naf negozjant Malti li għandu ħwienet hemmhekk, jiġifieri jien qed nassumi li inti se jkollok bilfors ammont ta’ travelling u bilfors irid ikollok bażi oħra fil-Katalunja. 

DR GIOVANNI XUEREB: Fil-fatt qaluli li l-fast speed train huwa sagħtejn u nofs bejn iċ-ċentru ta’ Madrid għaċ-ċentru ta’ Barcelona, jiġifieri tista’ tmur filgħodu u jekk hemm bżonn tiġi filgħaxija. Il-connectivity permezz tat-train huwa tajjeb ħafna. 

IĊ-CHAIRPERSON: Li hu tajjeb ukoll żdiedet dawn l-aħħar sentejn.

DR GIOVANNI XUEREB: Hekk hu. Bħala ajru we are dependent totalment fuq il-low cost għax l-Air Malta lejn Malaga biss ittir. Naħseb anke jekk tipprova tattira ċerti investituri lejn Malta li tgħidilhom jużaw a low cost forsi tista tkun... 

IĊ-CHAIRPERSON: Ovvjament l-airlines jimxu bin-numri. 

DR GIOVANNI XUEREB: Hija konvenjenti għax Madrid għandek erba’ jew ħames flights a week. 

IĊ-CHAIRPERSON: Li għenitna fattwalment. Fil-fatt bħala numri żidna l-inbound tourism minn  Spanja bis-saħħa tagħhom u qed jiġi ħafna turiżmu minn Spanja. Jien m’għandix aktar mistoqsijiet. Dr Xuereb, ir-rakkomandazzjoni tagħna lill-Ministru se tkun vot unanimu favur il-ħatra tiegħek. Testwalment se naqra ittra għax il-liġi tobbligani li naqra dawn il-preċiżi kelmiet tal-ittra li llum stess jew għada tintbagħat lill-Ministru konċernat. 

 “Il-Kumitat Permanenti dwar il-Ħatriet Pubbliċi organizza smigħ ta’ qabel il-ħatra proposta ta’ Dr Giovanni XUEREB bħala Ambaxxatur ta’ Malta għal Spanja u wara li qies ir-riżultat ta’ smigħ ta’ qabel il-ħatra iddeċieda li jagħti parir favur il-ħatra”. 

Ir-risq u nawguralek xogħol tajjeb. 

DR GIOVANNI XUEREB: Grazzi. 

IĊ-CHAIRPERSON: Nirringrazzjakom u nistgħu naġġornaw il-Kumitat.

Fis-5.50 p.m. il‑Kumitat aġġorna għal data li kellha tiġi komunikata aktar ’il quddiem.

